
RESOLUCIÓN do 20 de novembro de 2025, da Dirección Xeral de Ordenación e 

Innovación Educativa, pola que se convoca a I Liga escolar de debate para centros 

públicos de ensino non universitario da Comunidade Autónoma de Galicia para o 

curso 2025/26 

 

A Lei Orgánica 2/2006, do 3 de maio, de Educación, no artigo 1, inclúe a equidade e inclu-

sión educativa, a igualdade de dereitos e oportunidades, a atención personalizada ao 

alumnado, a participación da comunidade educativa e a igualdade de dereitos, deberes e 

oportunidades como principios que guían a lei. Ademais, establece que o sistema educa-

tivo español se inspira na educación para a convivencia, o respecto, a prevención de con-

flitos e a resolución pacífica dos mesmos, así como na non violencia en todos os ámbitos 

da vida persoal, familiar e social. Así mesmo, no seu artigo 2, indica que os fins do sistema 

educativo serán, entre outros, o pleno desenvolvemento da personalidade e das capaci-

dades do alumnado, a educación no exercicio da tolerancia e da liberdade, e mais a capa-

citación para a comunicación na lingua oficial e cooficial, ademais de incidir na calidade 

do ensino e no desenvolvemento das capacidades do alumnado, destacando tamén o seu 

benestar emocional e físico. 

Esta lei modificouse coa Lei Orgánica 3/2020, do 29 de decembro, que centra os seus 

principios pedagóxicos no desenvolvemento integral do alumnado e establece un ensino 

baseado en competencias clave. A intervención educativa, logo, busca desenvolver e 

afianzar progresivamente as bases para que cada alumno ou alumna adquira adecuada-

mente as competencias clave previstas no perfil de saída ao termo do ensino básico, 

considerando sempre o seu proceso madurativo individual e os niveis de desempeño es-

perados para esta etapa. Así, o currículo oriéntase cara a un ensino competencial e ten 

como obxectivo que os estudantes sexan competentes e estean preparados para o 

mundo real e desenvolve estratexias específicas en todas as áreas e materias. 

En concordancia co anterior, o decreto 156/2022, do 15 de setembro, polo que se estable-

cen a ordenación e o currículo da educación secundaria obrigatoria na Comunidade Au-

tónoma de Galicia convida a favorecer a interdisciplinariedade e a ter en conta que o uso 

xeneralizado das tecnoloxías da información e da comunicación na vida cotiá está a mo-

dificar non só a maneira en que as persoas participan na sociedade, senón tamén as súas 

capacidades para aprenderen ao longo da vida. 

Nos últimos anos, ademais, a UNESCO impulsou o desenvolvemento da Alfabetización 

Mediática e Informacional (AMI), unha denominación que engloba tanto as capacidades 

de ler, analizar, avaliar e producir documentación coma as competencias informacionais, 

concepto impulsado no ámbito da biblioteconomía que incide no pleno desenvolvemento 

da función social e educativa das bibliotecas, arquivos e museos como provedores de 

información. As bibliotecas, especialmente as escolares, son unha ferramenta fundamen-

tal para fomentar o pensamento crítico e a capacidade de xestionar a información á que 

se ten acceso, un requisito indispensable para tomar decisións e para participar eficaz-

mente na sociedade actual. 

O Plan de mellora de bibliotecas escolares en centros públicos non universitarios de ti-

tularidade da Consellería de Educación, Ciencia, Universidades e Formación Profesional 

para o curso 2025/26 (PLAMBE), avoga tamén por estas competencias e establece que a 

biblioteca escolar, entendida como un espazo creativo de aprendizaxe, é un punto de 

encontro entre alumnado, profesorado e familias que debe facilitar a comunicación, o 

traballo colaborativo e mais os intercambios culturais no centro. O papel das e dos do-

centes, pois, é esencial para axudaren o alumnado a coñecer a importancia que teñen 

estes equipamentos na súa formación e na construción autónoma de coñecemento. Na 

actualidade todos os centros docentes non universitarios deberán poñer as bases do seu 

Plan de Lectura, Escritura e Acceso á información, que non só considera tamén as biblio-

tecas como centro de recursos, senón que ten entre os seus obxectivos favorecer as al-

fabetizacións múltiples do alumnado e fomentar o uso crítico da información. 

A UNESCO, nesta mesma liña, expón que o profesorado alfabetizado mediática e infor-

macionalmente verá fortalecidas as súas capacidades e será capaz de empoderar os es-

tudantes no esforzo de “aprender a aprender” de maneira autónoma ao longo da vida, 

redundando en beneficio dunha educación centrada no estudante. Cómpre lembrar, ta-

mén, que as estratexias da AMI favorecen a protección e a expresión da diversidade cul-

tural e do multilingüismo, o que en sociedades cada vez máis complexas coma a nosa 

garante a participación democrática. 

Neste marco de actuación, a Consellería de Educación, Ciencia, Universidades e Forma-

ción Profesional considera indispensable proporcionar aos centros públicos dependentes 

dela programas que permitan o traballo en profundidade dos aspectos salientados nos 

parágrafos anteriores, así como ofrecer ao alumnado actividades motivadoras e multi-

disciplinares que potencien a convivencia nos centros e as intelixencias múltiples. Con-

templada xa no currículo da materia de Oratoria, a actividade que mellor abrangue todos 

os aspectos expostos anteriormente é un concurso de debates sobre temas de actuali-

dade. 

O debate é unha tarefa cooperativa coa que se potencia o respecto e a aceptación cara 

ás ideas das compañeiras e dos compañeiros, de xeito que o alumnado poida aprender a 

expresarse libremente e a resolver os conflitos mediante o diálogo; ademais, contén na 

súa propia concepción o desenvolvemento de todas as competencias clave da educación 

secundaria obrigatoria e favorece a colaboración interdisciplinar entre materias, sexan 

humanísticas, sociais ou científico-tecnolóxicas. Alén diso, o debate fomenta a capaci-

dade de localizar, avaliar, organizar e comunicar a información de maneira eficaz para 

garantir o exercicio dos dereitos de liberdade de opinión e de expresión, sen esquecer as 

responsabilidades éticas, tanto persoais coma colectivas, que deles se derivan. Final-

mente, constitúe unha práctica que favorece na súa totalidade as destrezas que o marco 

común europeo de referencia para as linguas (MCERL) establece para a aprendizaxe de 

idiomas: a comprensión oral, a comprensión lectora, a interacción oral, a expresión oral 

e mesmo a expresión escrita. 

De acordo co anteriormente exposto, esta Dirección Xeral 

 

RESOLVE 

 

Primeiro. Obxecto 

Esta resolución ten por obxecto convocar e establecer as bases para a realización da I 

Liga escolar de debate para centros públicos de ensino non universitario da comunidade 

autónoma de Galicia para o curso 2025/26 (en adiante, I Liga de debate). 

Esta liga concíbese como un foro de discusión e diálogo que reforza as actuacións desen-

voltas nos centros educativos relacionadas co traballo da competencia en comunicación 

lingüística. Ten un carácter fundamentalmente formativo e non competitivo, xa que a 

preparación para o debate fai necesario o exercicio activo da expresión e a comprensión, 

tanto oral coma escrita, á vez que desenvolve o pensamento crítico, ofrecendo ao equipo 

docente unha ferramenta de gran utilidade para a formación integral do alumnado e para 

o desenvolvemento dos contidos de cada materia. 

 

Segundo. Destinatarios e ámbito de aplicación 

1. Esta convocatoria está destinada á participación dos centros públicos dependentes da 

Consellería de Educación, Ciencia, Universidades e Formación Profesional (en diante, a 

Consellería) que teñan, na súa oferta, 3º e 4º cursos de Educación Secundaria Obrigatoria 

(ESO). 

2. Poderán participar un máximo de 16 centros e, na medida que sexa posible, priorizarase 

que o número de centros participantes por provincia sexa equitativo. 

3. Cada centro poderá participar cunha única candidatura dun equipo de debate, formado 

por 4 persoas procedentes do alumnado de 3º da ESO, de 4º da ESO ou con alumnado 

combinado de ambos os niveis, garantindo sempre a diversidade de xénero na súa com-

posición. Os centros deberán ter tamén dous alumnos ou alumnas que poidan exercer de 

suplentes do alumnado titular se fose necesario. Poderanse realizar cambios no alum-

nado que conforme os equipos inscritos na I Liga de debate ata quince días naturais antes 

da competición, sempre motivados e xustificados, que serán autorizados, se corresponde, 

pola directora xeral de Ordenación e Innovación Educativa. 

4. Cada equipo ten que contar cunha persoa coordinadora, que será un membro do claus-

tro que pertenza preferentemente a algún dos departamentos dos que dependan as ma-

terias relacionadas directamente co desenvolvemento das competencias lingüísticas e 

comunicativas do alumnado: Lingua Galega e Literatura, Lingua Castelá e Literatura, La-

tín, Grego, Inglés, Segunda Lingua Estranxeira, Cultura Clásica, Oratoria, Filosofía, Edu-

cación en Valores Cívicos e Éticos e mais Proxecto Competencial. 

5. Ademais da persoa coordinadora, recoméndase que os equipos de debate conten cun 

equipo de docentes de apoio, constituído por un mínimo dun e un máximo de dous do-

centes, pertencentes a calquera departamento do centro educativo, tendo en conta que 

convén que estean implicados dous departamentos distintos. No caso de a persoa coor-

dinadora non pertencer a un departamento de linguas, recoméndase que haxa alguén 

deste ámbito no equipo de apoio. Este equipo formará o alumnado participante en dife-

rentes ámbitos da sociedade para poder argumentar sobre distintos temas, co fin de 

ampliar a súa visión do mundo e a súa bagaxe cultural. 

 

Terceiro. Proceso e prazo de solicitude 

1. Os centros educativos que queiran participar nesta convocatoria deberán facer a co-

rrespondente solicitude completando o formulario electrónico dispoñible na aplicación 

ProgramasEducativos, a través da ligazón https://www.edu.xunta.gal/programaseduca-

tivos. Unha vez dentro, seleccionarase a opción “Programas de éxito educativo” da pes-

tana “Aplicativo”: a continuación, a convocatoria 2025/2026 e, finalmente, o programa I 

Liga escolar de debate. 

2. Na solicitude indicarase a motivación para participar na I Liga de debate, que se cubrirá 

no campo "Xustificación e motivación". 

3. A persoa responsable da dirección do centro, ou persoa autorizada, terá o permiso de 

creación e presentación da solicitude. 

4. Unha vez presentada a solicitude, esta examinarase para comprobar se reúne os re-

quisitos esixidos. En caso contrario, requirirase ao solicitante que, nun prazo de dez días, 

emende ou complete os datos que falten co fin de axustar a solicitude aos requirimentos 

da convocatoria, con indicación de que, de non facelo así, teráselle por desistido da súa 

solicitude previa resolución ditada nos termos previstos no artigo 21 da Lei 39/2015, do 1 

de outubro, do Procedemento Administrativo Común das Administracións Públicas. 

5. Previamente á presentación da solicitude de participación na I Liga de debate, a direc-

ción do centro deberá informar o claustro de profesorado e contar coa aprobación do 

Consello Escolar, de acordo coas súas competencias. 

6. O prazo de presentación de solicitudes será de quince días hábiles, que se contarán a 

partir do día seguinte ao da publicación desta resolución no Portal Educativo 

(http://www.edu.xunta.gal/portal/). 

7. As prazas cubriranse por rigorosa orde de inscrición. No caso de quedar algunha praza 

vacante, estas tamén se asignarán por orde de inscrición. 

 

Cuarto. Órganos competentes e resolución 

1. O órgano instrutor do procedemento será o Servizo de Innovación e Programas Educa-

tivos, dependente da Dirección Xeral de Ordenación e Innovación Educativa. 

2. O órgano instrutor, previo exame das solicitudes presentadas e da realización, de ser 

o caso, do trámite de emenda, emitirá unha resolución provisional que incluirá a listaxe 

de centros provisionalmente seleccionados e de centros suplentes para a participación 

na I Liga de debate. Esta resolución provisional publicarase no portal educativo desta 

consellería (http://www.edu.xunta.gal/portal/). 

3. Logo da publicación da resolución provisional abrirase un prazo de 5 días hábiles para 

efectuar renuncias ante o órgano instrutor. As renuncias dirixiranse á Consellería de Edu-

cación, Ciencia, Universidades e Formación Profesional, Dirección Xeral de Ordenación e 

Innovación Educativa e presentarase obrigatoriamente por medios electrónicos na Sede 

Electrónica da Xunta de Galicia (http://sede.xunta.gal) a través do formulario correspon-

dente ao procedemento de presentación electrónico normalizado (código PR004A), que 

se deberá identificar coa denominación “Liga de debate”. Para a súa presentación poderá 

empregarse calquera dos mecanismos de identificación e sinatura admitidos pola sede 

electrónica da Xunta de Galicia, incluído o sistema de clave Chave365 

(http://sede.xunta.gal/tramites-e-servizos/chave365). 

4. Para os efectos de axilizar o proceso, enviarase copia das renuncias ao enderezo elec-

trónico ligadebate@edu.xunta.gal identificada coa denominación “Liga de debate”. 

5. Transcorrido este prazo, e tendo en conta as renuncias recibidas, o órgano instrutor 

elevará a proposta de resolución definitiva á persoa titular da Dirección Xeral de Orde-

nación e Innovación Educativa. 

6. A Dirección Xeral de Ordenación e Innovación Educativa, de acordo coa proposta do 

órgano instrutor, resolverá definitivamente a convocatoria, que se publicará no portal 

educativo http://edu.xunta.gal/portal/ e que incluirá a listaxe de centros definitivamente 

seleccionados e de centros suplentes. As renuncias presentadas entenderanse aceptadas 

coa publicación desta resolución definitiva. 

7. Contra esa resolución, que non esgota a vía administrativa, poderase interpoñer re-

curso de alzada ante a persoa titular da Consellería no prazo dun mes contado desde o 

día seguinte ao da súa publicación no Portal Educativo, segundo o disposto nos artigos 

121 e 122 da Lei 39/2015, do 1 de outubro, do procedemento administrativo común das 

administracións públicas. 

8. O prazo máximo para resolver este procedemento será de tres meses. Se transcorrese 

o citado prazo sen que recaese resolución expresa, as persoas interesadas poderán en-

tender desestimadas as súas solicitudes por silencio administrativo. 

 

Quinto. Compromisos de carácter xeral 

O centro educativo deberá asumir os seguintes compromisos: 

1. A eficacia da I Liga de debate depende, en boa medida, da súa integración no funciona-

mento do centro. Son necesarios, polo tanto, a participación voluntaria e o compromiso 

do claustro, que facilitará o seu funcionamento e colaborará na súa organización e na súa 

valoración 

2. A planificación e a avaliación da participación na I Liga de debate e as súas correspon-

dentes actividades complementarias recolleranse na programación xeral anual (PXA) dos 

centros –se a PXA xa estivese aprobada, deberáselle engadir a esta unha modificación ou 

addenda que recolla a participación do centro en cada unha das modalidades concedidas. 

3. O persoal docente implicado na I Liga de debate terá que participar nas sesións infor-

mativas e nas actividades de formación ou de difusión que se planifiquen tanto desde o 

centro coma desde a Consellería. 

4. O centro educativo comprometerase a cumprir as directrices establecidas na presente 

Resolución. 

5. O centro educativo fará publicidade do programa entre a comunidade educativa. 

6. Levarase a cabo unha valoración dos resultados da actividade e do grao de satisfacción 

tanto do alumnado coma do profesorado implicado. 

Sexto. Organización da I Liga de debate 

1. A Consellería determinará todos os detalles organizativos que non estean especifica-

dos nesta convocatoria. 

2. As datas e os horarios dos debates, así como os lugares de celebración, faranse públi-

cos coa debida antelación para que os responsables da actividade de cada centro educa-

tivo poidan trasladar todos os detalles ao claustro, ao alumnado participante e mais ás 

súas familias. 

3. Os debates desenvolveranse integramente en lingua galega. 

4. Os debates serán presenciais e celebraranse, preferentemente, en horario lectivo. 

5. Os responsables da I Liga de debate de cada centro educativo participante entregarán 

ás familias e ao alumnado tanto a documentación de participación coma as autorizacións 

relativas ao desenvolvemento da actividade. 

6. A organización pode excluír un equipo participante se considera que non cumpre cos 

requisitos establecidos nesta convocatoria ou nas instrucións que se diten durante o de-

senvolvemento da liga. 

 

Sétimo. Actuacións da Administración educativa 

A Consellería desenvolverá as seguintes actuacións para favorecer o desenvolvemento 

desta actividade: 

1. Apoio e asesoramento aos centros docentes participantes a través dunha mentoría 

específica, co obxectivo de garantir o bo desenvolvemento do debate. 

2. Formación especializada ao profesorado coordinador e mais ao profesorado implicado, 

co fin de optimizar a súa implicación e mellorar o rendemento da actividade. 

3. Difusión das boas prácticas en debate escolar, facendo especial incidencia en estrate-

xias pedagóxicas que favorezan a participación activa do alumnado, a súa capacidade ar-

gumentativa e o desenvolvemento de habilidades críticas no marco do debate. 

4. A Consellería, dentro das súas dispoñibilidades orzamentarias, poderá dotar os cen-

tros cunha asignación económica. 

 

Oitavo. Recoñecemento e certificación 

1. O centro gañador da fase final da I Liga escolar de debate recibirá un recoñecemento 

especial e un distintivo para remarcar e subliñar o esforzo e o traballo realizado polo 

alumnado. 

2. Poderá haber algunha mención de honra para aqueles equipos de debate que, aínda 

que non se erixan como gañadores, realizasen algunha intervención merecedora de ser 

recoñecida. 

3. O profesorado e o alumnado dos centros participantes recibirán un recoñecemento e 

unha mención da súa participación nesta convocatoria. 

4. O profesorado coordinador da actividade recibirá un certificado de innovación educa-

tiva cunha equivalencia de 30 horas de formación permanente do profesorado. 

5. Por outra banda, o profesorado do equipo de docentes de apoio recibirá un certificado 

de innovación educativa cunha equivalencia de 20 horas de formación permanente do 

profesorado. 

 

Noveno. Autorizacións 

1. Os centros educativos seleccionados solicitarán ás persoas proxenitoras ou titoras le-

gais do alumnado menor de idade, segundo o modelo que se lles facilite, as autorizacións 

necesarias para a participación na actividade. Igualmente, solicitarán autorización para a 

As
 c

op
ia

s 
en

 p
ap

el
 d

es
te

 d
oc

um
en

to
 te

ñe
n 

co
nd

ic
ió

n 
de

 c
op

ia
 e

 s
er

án
 v

er
ifi

ca
bl

es
 a

 tr
av

és
 d

es
te

 c
ód

ig
o.

C
VE

: n
vw

uu
pn

N
B2

A9
 V

er
ifi

ca
ci

ón
: h

ttp
s:

//s
ed

e.
xu

nt
a.

ga
l/c

ve

https://sede.xunta.gal/cve?idcve=nvwuupnNB2A9


 

 
 

DIRECCIÓN XERAL DE ORDENACIÓN E INNOVACIÓN EDUCATIVA 
Complexo Administrativo San Caetano 
Edificio número 2; Andar 2º 
15781 Santiago de Compostela 
981 546 503 
dxoie@xunta.gal 

11 

gravación e posterior difusión das imaxes e da voz, autorizacións que serán asinadas polo 

alumnado maior de 14 anos ou polas persoas proxenitoras ou titoras legais no caso de 

alumnado de idade inferior. 

2. Estas autorizacións custodiaranse no centro educativo. 

 

Décimo. Datos de carácter persoal 

1. Os datos persoais recadados neste procedemento serán tratados na súa condición de 

responsable pola Xunta de Galicia, Consellería de Educación, Ciencia, Universidades e 

Formación Profesional, coas finalidades de levar a cabo a tramitación administrativa que 

derive da xestión deste procedemento. 

2. O tratamento dos datos baséase no cumprimento dunha misión en interese público ou 

no exercicio de poderes públicos, conforme á normativa aplicable e as referencias reco-

llidas en https://www.xunta.gal/información-xeral-proteccion-datos. 

3. As persoas interesadas poderán acceder, rectificar e suprimir os seus datos, así como 

exercitar outros dereitos ou retirar o seu consentimento, a través da sede electrónica da 

Xunta de Galicia ou de forma presencial nos lugares e rexistros establecidos na norma-

tiva reguladora do procedemento administrativo común, segundo se explicita na infor-

mación adicional recollida en https://www.xunta.gal/información-xeral-proteccion-da-

tos. 

4. A fin de darlle a publicidade esixida ao procedemento, os datos identificativos das 

persoas interesadas serán publicados conforme ao descrito na presente norma regula-

dora a través dos distintos medios de comunicación institucionais dos que dispón a Xunta 

de Galicia como Diarios Oficiais, páxinas web ou taboleiros de anuncios. 

5. No caso de existir diferentes referencias normativas en materia de protección de datos 

persoais neste procedemento, prevalecerán en todo caso aquelas relativas ao Regula-

mento (UE) 2016/679, Xeral de Protección de Datos ou a Lei Orgánica 3/2018, de 5 de 

decembro, de Protección de Datos Persoais e garantía dos dereitos dixitais. 

 

Undécimo. Eficacia 

Esta resolución producirá efectos a partir do día seguinte ao da súa publicación no Portal 

Educativo da Consellería de Educación, Ciencia, Universidades e Formación Profesional 

(https://www.edu.xunta.gal/portal). 

 

Santiago de Compostela, na data da sinatura dixital 

 

 

Judith Fernández Novoa 

Directora xeral de Ordenación e Innovación Educativa 

